
ABSTRAK 

 

 

Kajian ini bertujuan membina dan menilai kesan modul PBM BIO-SCORE 

berdasarkan  pendekatan pengajaran berasaskan masalah (PBM). Pembinaan modul 

adalah berdasarkan adaptasi  model Sidek & Jamaludin dan telah melalui proses 

pengesahan menggunakan pekali persetujuan Cohen‟s Kappa. Kajian juga menilai 

kesan modul terhadap pencapaian, pemikiran kritis dan hubungan pencapaian dengan 

tahap pemikiran kritis pelajar. Pendekatan kuantitatif dengan reka bentuk kuasi 

eksperimen telah digunakan dalam kajian ini. Pemilihan subjek kajian dijalankan 

secara persampelan bertujuan melibatkan 60 orang pelajar tingkatan empat aliran sains 

yang mengambil mata pelajaran Biologi di sebuah sekolah di Daerah Kuala Selangor.  

Subjek kajian terdiri daripada 30 orang pelajar kumpulan rawatan dan 30 orang pelajar 

kumpulan kawalan. Tiga jenis instrumen kajian digunakan iaitu modul PBM BIO-

SCORE, ujian pencapaian bertajuk „Ekosistem Terancam‟ dan ujian pemikiran kritis 

Watson Glaser. Data dianalisis dengan menggunakan analisis deskriptif dan inferensi. 

Analisis deskriptif menjelaskan  tahap pemikiran kritis pelajar, manakala statistik 

inferensi pula melibatkan ujian-t dan ujian korelasi Pearson yang menerangkan 

perbezaan serta hubungan antara pemboleh ubah kajian. Hasil kajian menunjukkan 

bahawa terdapat peningkatan pencapaian pada kedua-dua kumpulan rawatan dan 

kawalan, dengan  kumpulan rawatan memperoleh peningkatan pencapaian yang lebih 

tinggi secara signifikan berbanding kumpulan kawalan. Dapatan kajian juga 

menunjukkan terdapat peningkatan tahap pemikiran kritis pada kedua-dua kumpulan 

rawatan dan kawalan dengan  kumpulan rawatan memperoleh peningkatan pencapaian 

yang lebih tinggi daripada kumpulan kawalan secara signifikan. Analisis korelasi 

Pearson pula menunjukkan tiada hubungan yang signifikan antara tahap pemikiran 

kritis dengan pencapaian pelajar. Kesimpulan daripada kajian menunjukkan 

penggunaan modul pembelajaran berasaskan masalah (PBM BIO-SCORE) telah 

meningkatkan pencapaian dan pemikiran kritis pelajar. Implikasi kajian menunjukkan 

penggunaan modul pembelajaran berasaskan masalah (PBM) dapat meningkatkan 

keberkesanan pengajaran dan pembelajaran Biologi.   

DEVELOPMENT OF PROBLEM BASED LEARNING MODULE  

(PBM BIO-SCORE)   AND IT EFFECT TOWARDS STUDENTS‟ 

ACHIEVEMENT AND CRITICAL THINKING SKILLS 

 

ABSTRACT 

 

This study was aimed to develop and evaluate the impact of PBM BIO-SCORE 

module which employed problem-based learning approach (PBL). Development of the 

module was based on adaptation of Sidek & Jamaludin‟s model and underwent 

validation process using Cohen‟s Kappa agreement coefficient.  The study also 

analyzes the effect of the module towards students‟ achievement and critical thinking 

skills. The relationship between achievement and students‟ critical thinking skills was 

also studied. Quantitative approaches with quasi- experimental design were used for 

this study. A number of 60 form four Biology students from a school in Kuala 

Selangor district were chosen using purposive sampling methods as studied subjects. 

The subjects were divided into 30 students for the treatment and control groups 

equally. Three research instruments were employed which are PBM BIO-SCORE 

module, a set of achievement tests called endangered ecosystems and a Watson Glaser 

critical thinking test. Data were analyzed using descriptive and inferential analysis. 

Descriptive analysis describes the level of critical thinking of the students while 

inferential statistics which involved a t-test and a Pearson correlation analysis to 

explain the differences and relationships between the studied variables. The findings 

showed that there were improvement in achievement for both treatment and control 

groups, where the treatment group has gained significantly higher achievement. The 

result also showed that there was increment in critical thinking level for both 

treatment and control groups with significantly higher increment in treatment group. 

Pearson correlation analysis showed that there was no significant relationship between 

students‟ performance and critical thinking skills. As a conclusion, problem-based 

learning module (PBM BIO-SCORE) has improved students‟ achievement and critical 

thinking skills. The study implicates that the use of problem-based learning module 

(PBL) can enhance the effectiveness of teaching and learning in Biology. 

BAB 1  

 

 

 

 

 

 PENGENALAN  

 

 

 

 

 

1.1 Pendahuluan 

 

Wawasan 2020 bermatlamat menjadikan Malaysia ke arah sebuah negara maju 

bertunjangkan sains dan teknologi (Mahathir, 1991). Pembentukan hala tuju ini 

merupakan tindak balas berdasarkan perkembangan ekonomi, sosial dan politik yang 

berlaku pada peringkat nasional dan antarabangsa. Wawasan 2020 ini digubal 

bertujuan untuk dijadikan panduan kepada semua lapisan masyarakat bagi 

membolehkan mereka menghadapi cabaran pada abad ke 21. Hasrat tersebut dapat 

direalisasikan dengan mengikut acuan dan budaya kita sendiri yang merangkumi 

aspek pembangunan material, sahsiah dan jati diri. 

 

Dasar Pendidikan Kebangsaan (KPM, 2012a) bermatlamat untuk melahirkan  

masyarakat yang bersatu padu dan berdisiplin serta memenuhi keperluan tenaga 

negara yang terlatih bagi membangunkan negara. Dasar ini diperkukuhkan lagi 

dengan Falsafah Pendidikan Kebangsaan (KPM, 2001a) yang memberi penekanan 

terhadap usaha melahirkan insan yang berilmu, berakhlak serta  boleh mencapai 

kesejahteraan diri dan memberi sumbangan kepada negara. Sehubungan dengan itu, 

tujuan utama pendidikan di Malaysia adalah untuk melahirkan insan yang mempunyai 

kebolehan dan kemahiran sebagai masyarakat yang produktif dan inovatif. 

 

 

Hala tuju pendidikan masa kini bertunjangkan perkembangan sains dan 

teknologi. Kementerian Pendidikan telah memperkenalkan dasar sains dan teknologi 

untuk disepadukan dalam Kurikulum Baru Sekolah Rendah (KBSR, 1983) dan  

Kurikulum Bersepadu Sekolah Menengah, (KBSM, 1988) bagi melonjakkan 

kecemerlangan pendidikan melalui sains dan teknologi. Pada tahun 1967, 

Kementerian Pelajaran Malaysia telah melaksanakan dasar 60:40. Ini  bermaksud 60% 

pelajar memilih aliran sains dan teknologi, manakala 40% pelajar lagi memilih aliran 

kemanusiaan. Sehingga 2012, peratusan penyertaan pelajar dalam aliran sains tidak 

pernah mencapai 60% (Fatin, Mohd Salleh, Bilal & Salmiza, 2012). Sehubungan itu, 

pelbagai cara seperti perubahan kurikulum, pendekatan pengajaran guru, kemudahan 

prasarana pembelajaran dan jaminan keperluan pekerjaan perlu diketengahkan bagi 

mencapai matlamat tersebut. Ini bagi melahirkan pelajar yang  mempunyai kemahiran 

sains dan teknologi selaras dengan keperluan di dalam dan di luar negara. 

 

Kurikulum sains yang menekankan penglibatan pelajar dalam proses 

pengajaran dan pembelajaran semakin dititikberatkan bagi membina keterampilan, 

daya kepimpinan dan semangat bekerjasama dalam kalangan pelajar. Ini dapat 

menyedarkan pelajar untuk menghadapi dunia pekerjaan sebenar. Untuk memenuhi 

hasrat ini, inovasi  baharu dalam pedagogi diperkenalkan. Pelbagai pendekatan dan 

strategi dalam proses pengajaran dan pembelajaran telah diketengahkan. Salah satu 

kaedah P&P yang sedang diberikan tumpuan yang mendalam sama ada di dalam atau 

di luar negara ialah pembelajaran berasaskan masalah (Hirca, 2011). Menerusi kaedah 

pengajaran ini, guru dan pelajar bersama-sama membina kefahaman dan kemahiran 

yang terkandung dalam sesuatu topik pelajaran. 

 

 

Pendekatan PBM  dikatakan dapat memberikan pendedahan pengalaman 

sebenar  kepada pelajar dalam kehidupan, serta mampu menyediakan pelajar 

menghadapi alam pekerjaan akan datang (Hussain, Berhannuddin, Syed Muhammad 

& Abdullah, 2008). Aktiviti melalui pembelajaran berasaskan masalah  dapat 

meningkatkan minat serta motivasi untuk terus belajar, menganalisis, menyelesaikan 

masalah  dan meningkatkan kemahiran pemikiran kritis dan kreatif.  Oleh hal yang 

demikian, pelajar dapat meningkatkan pemahaman dan pengetahuan isi kandungan 

bagi sesuatu mata pelajaran dengan mudah dan mendalam (Dalsgaard & Godsk, 

2007). Oleh itu, para guru sangat digalakkan menggunakan pendidikan pengajaran 

PBM untuk diterapkan sebagai aktiviti P&P di dalam kelas. 

 

 

1.2 Latar Belakang Kajian 

 

 

Biologi dikatakan sebagai satu  mata pelajaran yang membosankan kerana  terlalu 

banyak menggunakan terminologi dan maklumat yang perlu diingat (Omundsen, 

1999). Penerimaan maklumat oleh pelajar banyak dipengaruhi oleh cara maklumat itu 

disampaikan. Pendekatan kaedah dan teknik pengajaran guru ialah faktor utama yang 

menarik minat pelajar terhadap sesuatu  topik pelajaran. Guru semestinya 

menggunakan pendekatan yang selaras dengan kehendak, kebolehan serta kemampuan 

pelajar menerima isi pelajaran. Kegagalan menggunakan kaedah pembelajaran yang 

sesuai menyebabkan pelajar tidak berminat dan menyumbang kepada pencapaian yang 

rendah. 

 

Kajian yang dijalankan oleh Cimer (2012) mendapati bahawa pendekatan 

pengajaran berpusatkan guru menyumbang kepada faktor kurangnya minat belajar 

mata pelajaran Biologi. Situasi ini disebabkan oleh guru ingin menghabiskan sukatan 

pelajaran dan lebih menjurus ke arah hanya untuk lulus peperiksaan. Amalan 

pendekatan ini menghalang penglibatan pelajar untuk  menyumbang dan terlibat 

secara aktif dalam proses P&P. Fenomena ini menyebabkan pelajar berterusan 

menganggap mata pelajaran Biologi sukar dan membosankan. 

Lee, Mann & Frank (2010) menyatakan bahawa PBM merupakan salah satu 

kaedah yang sesuai untuk mengurangkan amalan P&P yang berpusatkan guru. Aktiviti 

dalam PBM menggunakan masalah sebenar yang relevan serta bermakna sebagai 

fokus dalam P&P. Dapatan kajian (Lee at al., 2010) juga mendapati PBM sesuai 

digunakan bukan sahaja untuk meningkatkan pengetahuan dan kemahiran pelajar, tapi 

menyokong pelajaran kemahiran generik seperti kemahiran menyelesaikan masalah, 

kemahiran bekerjasama dalam kumpulan dan kemahiran berkomunikasi.  

 

Pemilihan strategi pengajaran yang sesuai untuk sesuatu pengajaran 

dipengaruhi oleh perubahan zaman, kehendak masyarakat, persekitaran, budaya 

sekolah, situasi pelajar juga guru yang mengaplikasikannya. Menurut Graaff dan 

Kolmos (2003), dalam mempelbagaikan pengajaran, proses ini dapat memenuhi gaya 

pembelajaran pelajar dan PBM merupakan salah satu alternatif daripada pembelajaran 

aktif. Hall (2006) menyatakan bahawa PBM ialah teknik yang terbentuk daripada 

perkara-perkara tanpa sedar yang berlaku dalam kehidupan seharian. Bagi Young dan  

Papinczak (2012) pula, PBM berfokus kepada pengalaman pembelajaran yang 

melibatkan “mind on dan hands on” yang disediakan melalui penyiasatan dan 

keputusan daripada masalah sebenar.  

1.3 Pernyataan masalah 

  

 

Mata pelajaran Biologi merupakan mata pelajaran yang memerlukan pemahaman 

konsep dan prinsip yang tinggi. Sukatan mata pelajaran Biologi pada peringkat 

sekolah menengah mempunyai bidang dan skop yang agak luas. Ini menyebabkan 

sebilangan besar pelajar hanya menghafal dan mengingati fakta Biologi tanpa 

memahami secara mendalam konsep-konsep yang terlibat. Menurut kajian Chong 

(2005), pelajar sukar menguasai sesuatu topik Biologi disebabkan pendekatan 

pembelajaran lebih bersifat hafalan. 

 

Kajian  Armbruster, Patel, Johnson dan Weiss (2009),  menyatakan bahawa 

dalam kajian pendidikan sains di sekolah menengah, kaedah syarahan dan demonstrasi 

tidak memadai untuk memastikan pelajar memahami perkara yang dipelajari mereka. 

Dapatan kajian beliau juga menjelaskan bahawa pendekatan dua hala antara guru dan 

pelajar dapat meningkatkan pemahaman dan seterusnya meninggikan pencapaian para 

pelajar. Untuk membolehkan pelajar mengusai sesuatu topik dengan lebih mendalam, 

kaedah perbincangan dan penerokaan secara meluas adalah amat ditekankan. 

 

 Pernyataan ini diperkukuh lagi oleh Fauziah (2013), yang menyatakan bahawa 

bagi mata pelajaran sains, sepatutnya pelajar itu sendiri yang mencari jawapan tentang 

persoalan-persoalan yang timbul dari persekitaran mahupun kejadian-kejadian yang 

berlaku di sekeliling mereka. Pembelajaran yang sedemikian akan mengukuhkan daya 

ingatan dalam tempoh yang lama dan seterusnya mempertingkatkan keyakinan pelajar 

apabila berhadapan dengan masalah dalam kehidupan seharian. 

Berdasarkan kupasan mutu jawapan Biologi  2010 yang diterbitkan oleh 

Lembaga Peperiksaan Malaysia (LPM, 2010), menjelaskan bahawa pelajar tidak dapat 

mengusai dan memahami kehendak konstruk menilai dan mengembangkan fakta 

mengikut kehendak soalan topik „Ekosistem Terancam‟. Ini disebabkan dalam 

pengajaran guru tidak memberikan peluang kepada pelajar untuk memberikan idea, 

berhujah dan membuat penilaian sama ada secara individu atau kumpulan. Rentetan 

itu, pelajar kurang berkemahiran dalam aspek membuat penilaian dan 

mengembangkan fakta bagi tajuk „Ekosistem Terancam‟. 

 

Dapatan ini adalah selari dengan kajian keperluan mata pelajaran Biologi yang 

telah dijalankan oleh penyelidik dalam kalangan guru Biologi sekolah menengah. 

Kajian keperluan mata pelajaran (KKM, 2012) yang dijalankan penyelidik 

menunjukkan bahawa tajuk „Ekosistem Terancam‟  merupakan tajuk pilihan guru bagi 

topik yang sukar dikuasai oleh pelajar. Kebanyakan guru menggunakan pendekatan 

secara sehala seperti kaedah kuliah dan penerangan untuk menyampaikan isi 

kandungan pelajaran. Topik „Ekosistem Terancam‟ dikatakan sukar disebabkan oleh 

kesukaran pelajar memahami konsep dan perkaitannya dengan kehidupan seharian 

pelajar. Maka, sebilangan besar guru  yang menjalani kajian keperluan mata pelajaran 

memilih topik tersebut sebagai topik yang sukar dikuasai dan difahami  pelajar. 

 

Mata pelajaran Biologi memerlukan pemahaman konsep dan prinsip yang luas. 

Proses pengajaran dan pembelajaran yang bersifat kuliah ataupun berbentuk sehala 

tidak menekankan pelajar memahami sesuatu konsep dengan mendalam. Tajuk 

„Ekosistem Terancam‟ memerlukan pemahaman dan pemikiran yang kritis untuk 

diaplikasikan dalam kehidupan seharian. Pendekatan pengajaran bagi topik 

„Ekosistem Terancam‟ perlulah dilaksanakan mengikut aras kefahaman pelajar. 

Antara aktiviti yang membantu meningkatkan kefahaman pelajar ialah perbincangan 

kumpulan, mencari maklumat dari pelbagai sumber dan proses sumbang saran antara 

pelajar. 

 

Pendekatan PBM merupakan konsep pembelajaran yang melibatkan pelajar 

terlibat secara langsung dalam aktiviti P&P. Kelebihan yang ada pada pendekatan 

PBM ini akan dapat mengurangkan tahap kesukaran pelajar untuk memahami sesuatu 

topik dalam mata pelajaran Biologi. Elnovreny (2012) telah menjalankan kajian 

eksperimen berkaitan penggunaan bahan akses kendiri terhadap kumpulan rawatan 

dan kumpulan kawalan berkaitan mata pelajaran sains tulen. Dapatan kajian beliau 

menunjukkan bahawa penggunaan modul dapat meningkatkan pencapaian pelajar. Ini 

menunjukkan bahawa penggunaan modul bagi sesuatu topik yang sukar adalah sesuai 

digunakan. 

 

Oleh hal yang demikian, penyelidik membina satu modul pengajaran menerusi 

pendekatan pembelajaran berasaskan masalah yang bertajuk PBM BIO-SCORE untuk  

memudahkan proses pembelajaran pelajar bagi menguasai topik tersebut. Elemen 

yang utama dalam modul ini ialah pelajar didedahkan dengan kemahiran mengenal 

pasti, menganalisis dan menyelesaikan masalah. Aktiviti pembelajaran yang 

dijalankan dalam modul menerusi rancangan pelajaran harian melibatkan tujuh 

peringkat pembelajaran PBM iaitu bermula dengan pembentukan kumpulan, 

mengenal pasti masalah, menjana idea, isu pembelajaran, pembelajaran terarah 

kendiri, sintesis dan aplikasi serta refleksi dan maklum balas. Kesemua aktiviti 

pembelajaran ini menekankan perbincangan dalam kumpulan dan semangat 

bekerjasama bagi membina pemahaman yang tinggi menjurus ke arah hasil pelajaran. 

Secara tak langsung, aktiviti yang dirancang mampu meningkatkan kemahiran 

pemikiran secara kritis dalam kalangan pelajar. 

 

Pembinaan modul PBM BIO-SCORE juga bertujuan untuk memberikan 

pilihan dan mempelbagaikan bahan pengajaran bagi kegunaan guru untuk 

menimbulkan suasana kelas yang lebih kondusif. Selain itu, kajian ini juga bertujuan  

untuk melihat kesan penggunaan modul PBM BIO-SCORE terhadap pencapaian dan  

kemahiran pemikiran kritis pelajar.  

 

 

1.4 Objektif Kajian 

 

 

Kajian ini adalah untuk mencapai objektif berikut : 

1. Membina modul pembelajaran kendiri berasaskan masalah “PBM BIO- 

SCORE ” bagi mata pelajaran Biologi tingkatan empat, bertajuk  „Ekosistem 

Terancam‟. 

2. Mengenal pasti tahap pemikiran kritis dalam kalangan pelajar tingkatan empat. 

3. Mengenal pasti perbezaan dalam pencapaian ujian pra  bagi kumpulan rawatan 

dan kumpulan kawalan. 

4. Mengenal pasti perbezaan dalam pencapaian ujian pasca  bagi kumpulan 

rawatan dan kumpulan kawalan. 

5. Mengenal pasti perbezaan dalam pencapaian pemikiran  kritis bagi ujian pra  

pada kumpulan rawatan dan kumpulan kawalan. 

6. Mengenal pasti perbezaan dalam pencapaian pemikiran  kritis bagi ujian pasca 

pada kumpulan rawatan dan kumpulan kawalan. 

7. Mengenal pasti hubungan antara pencapaian dan pemikiran kritis terhadap 

kumpulan rawatan. 

 

 

 

1.5 Persoalan Kajian 

1. Apakah ciri-ciri Modul PBM BIO-SCORE yang dibina? 

2. Apakah tahap  pemikiran kritis dalam kalangan pelajar tingkatan empat? 

3. Adakah terdapat perbezaan dalam pencapaian ujian pra  bagi kumpulan 

rawatan dan kumpulan kawalan? 

4. Adakah terdapat perbezaan dalam pencapaian ujian pasca  bagi kumpulan 

rawatan dan kumpulan kawalan? 

5. Adakah terdapat perbezaan dalam pencapaian pemikiran  kritis bagi ujian pra  

pada kumpulan rawatan dan kumpulan kawalan? 

6. Adakah terdapat perbezaan dalam pencapaian pemikiran  kritis bagi ujian 

pasca  pada kumpulan rawatan dan kumpulan kawalan? 

7. Adakah terdapat hubungan antara pencapaian dan pemikiran kritis terhadap 

kumpulan rawatan? 

1.5 Hipotesis Kajian 

 

 

Ho1 : Tidak terdapat perbezaan yang signifikan dalam pencapaian ujian 

pra bagi kumpulan rawatan dan kumpulan kawalan. 

 

Ho2 : Tidak terdapat perbezaan yang signifikan dalam pencapaian ujian  

pasca bagi kumpulan rawatan dan kumpulan kawalan. 

 

Ho3: Tidak terdapat perbezaan yang signifikan dalam pencapaian 

pemikiran  kritis bagi ujian pra  pada kumpulan rawatan dan 

kumpulan kawalan. 

 

Ho4 : Tidak terdapat perbezaan yang signifikan dalam pencapaian 

pemikiran  kritis bagi ujian pasca  pada kumpulan rawatan dan 

kumpulan kawalan. 

 

Ho5 : Tidak terdapat hubungan yang signifikan antara pencapaian dan 

pemikiran kritis terhadap kumpulan rawatan. 

1.6 Kerangka Konsep Kajian  

 

 

 

 

 

 

 

 

 

 

                                     

 

 

 

             

 

 

 

                                        

                            Pemboleh ubah tidak bersandar     Pemboleh ubah bersandar  

Rajah 1.1. Kerangka Konsep Kajian  

 

 

 

 

Pencapaian  Pelajar 

Ujian pencapaian   

-pra 

-pasca 

 

Pemikiran Kritis Pelajar 

(Watson-Glaser, 1980). 

-membuat inferensi 

-mengusul periksa andaian 

-membuat deduksi  

-membuat interpretasi 

-penilaian hujah 

 

MODUL  

PBM BIO-SCORE 

(Modul Guru & Modul 

Pelajar) 

 

 

 

Falsafah Pendidikan Biologi (KPM, 2012a) 

Pelajar menguasai 

pengetahuan Biologi & 

kemahiran pemikiran 

secara kreatif dan kritis 

Topik  

“Ekosistem Terancam” 

Kaedah PBM 

matlamat 

melalui 

menggunakan 

pembinaan 

Adaptasi Model Sidek dan 

Jamaludin (2005). 

Tujuan utama kajian ini adalah untuk membina modul PBM yang dinamakan „PBM 

BIO-SCORE‟ bagi mata pelajaran Biologi tingkatan empat, bertajuk  „Ekosistem 

Terancam‟. Pembangunan  Modul PBM BIO-SCORE mengikut sorotan kajian yang 

dibincangkan dalam Bab dua. Pembinaan modul diadaptasikan daripada tiga 

komponen utama iaitu Teori Konstruktivisme Lima fasa Needham (1987), Model 

PBM (Hendry, Frommer, & Walker, 1999) dan reka bentuk pembentukan modul PBM 

menggunakan Modul Sidek dan Jamaludin (2005). 

 

 

Ujian pencapaian pula dijalankan terhadap pelajar selepas penggunaan Modul 

PBM BIO-SCORE bagi melihat keberkesanan modul. Ujian Kemahiran Pemikiran  

Kritis (Watson-Glaser, 1980) pula digunakan untuk menilai tahap kemahiran 

pemikiran kritis pelajar selepas mengikuti modul yang dibangunkan. Pemboleh ubah 

tidak bersandar dalam kajian ini ialah Modul PBM BIO-SCORE  dan pemboleh ubah 

bersandar merupakan ujian pencapaian dan ujian kemahiran pemikiran kritis pelajar.  

 

 

 

1.8 Kepentingan Kajian 

 

Berikut adalah manfaat yang diperoleh pihak-pihak berkenaan hasil daripada 

pembangunan modul „PBM BIO-SCORE‟. 

1.8.1 Kepentingan terhadap pelajar  

 

Penggunaan modul ini akan memudahkan pelajar mempelajari tajuk „Ekosistem 

Terancam‟ dengan lebih mendalam. Pelajar akan dapat melaksanakan aktiviti dan 

tugasan yang disediakan dalam modul ini dan menjadikan pembelajaran lebih seronok 

dengan penglibatan yang aktif setiap individu. Kajian ini dijalankan bertujuan untuk 

mengkaji adakah PBM boleh meningkatkan tahap pencapaian pelajar yang mengikuti 

pembelajaran Biologi serta  menyiasat sejauh manakah pendekatan pembelajaran 

berasaskan masalah mampu meningkatkan pemikiran kritis pelajar dalam 

pembelajaran subjek Biologi yang selalu dianggap sukar dan abstrak.  

 

 

Pendekatan PBM  akan memberikan peluang kepada pelajar untuk mencari 

dan membina sendiri pengetahuan bersama-sama dengan rakan sebaya (Ferreira & 

Trudel, 2012). Pendekatan ini juga akan menyediakan hubungan yang erat antara ahli 

kumpulan serta amalan kerja secara terancang dan koperatif malah membolehkan 

perolehan ilmu  dalam suasana yang tidak formal. Di samping itu, PBM juga boleh 

dijadikan salah satu bahan pengujian berdasarkan Penilaian Berasakan Sekolah (PBS) 

iaitu Komponen Pentaksiran Psikometrik (PBS, 2011) yang boleh mengukur 

kebolehan semula jadi, kemahiran pemikiran, kemahiran menyelesaikan masalah, 

minat, kecenderungan sikap dan personaliti murid.  

1.8.2 Kepentingan terhadap  guru 

 

Kajian ini juga diharapkan memberikan kepentingan kepada guru-guru sains, 

khususnya guru Biologi untuk menerapkan pendekatan pengajaran berdasarkan PBM 

kepada pelajar-pelajar. Hasil dapatan kajian ini dapat dijadikan panduan oleh guru-

guru untuk terus berusaha merancang kaedah serta teknik P&P yang dapat melibatkan 

pelajar secara aktif untuk menguasai sesuatu konsep pelajaran. Ini akan menyediakan 

suasana pembelajaran yang ceria dan memberangsangkan bagi perolehan ilmu. 

Dengan adanya kajian ini diharapkan agar guru mendapat idea untuk menyediakan 

P&P yang lebih berpusatkan pelajar. Guru akan menyediakan ruang untuk pelajar-

pelajar meneroka dan membina konsep sendiri dalam satu-satu topik agar akan 

menghasilkan ingatan jangka panjang. Pembinaan modul ini adalah selaras dengan 

matlamat PBS (2011) yang bertujuan menjalankan penilaian secara berterusan 

terhadap pencapaian pelajar. 

 

  

 

1.8.3  Kepentingan kepada penggubal kurikulum 

 

Modul ini boleh dijadikan panduan untuk membina modul-modul penilaian 

berasaskan sekolah (PBS, 2011)  bagi kegunaan semua aktiviti  pembelajaran. 

Penerapan pembelajaran kendiri selaras dengan kehendak dunia pendidikan masa kini. 

Kajian ini juga diharapkan memberi kepentingan kepada penggubal kurikulum untuk 

meneroka satu pendekatan pengajaran yang bukan saja menerapkan kemahiran inkuiri 

malah menjamin pencapaian pelajar yang tinggi. Dengan yang demikian, Kementerian 

Pelajaran Malaysia dapat memberi galakan kepada sekolah-sekolah dan guru-guru 

yang sangat komited dalam membantu pelajar  mereka. Pendedahan yang lebih 

mendalam harus diberikan kepada guru-guru yang berkeinginan untuk meningkatkan 

pengetahuan dan kemahiran mereka dalam proses P&P. 

 

 

 

1.8.4  Kepada Kementerian Pelajaran Malaysia 

Selain dari itu, kajian ini diharapkan dapat menyumbang kepada pengetahuan dan 

khazanah ilmu yang akan diguna pakai sebagai sumber rujukan pada masa akan 

datang untuk menambah baik kajian seterusnya serta meningkatkan kualiti 

penyelidikan  seterusnya. 

  

 

 

1.9 Batasan Kajian 

 

Kajian yang dijalankan ini terbatas kepada perkara-perkara seperti berikut: 

1. Kajian ini hanya melibatkan pelajar tingkatan empat yang mengambil subjek 

Biologi dari sebuah sekolah di Daerah Kuala Selangor. Oleh yang demikian, 

dapatan kajian tidak dapat digeneralisasikan kepada pelajar tingkatan empat di 

daerah-daerah yang lain. 

2. Kajian ini hanya akan mengkaji kesan penggunaan kaedah PBM dan 

pengajaran secara lazim dalam subjek Biologi yang bertajuk „Ekosistem 

Terancam‟. Maka dapatan kajian tidak dapat digeneralisasikan untuk tajuk 

Biologi yang lain. 

 

 

 

1.10 Takrifan Operasi 

 

1. Pembelajaran berasaskan masalah (PBM) 

Barrows dan Tamblyn (1980) mentakrifkan PBM sebagai pembelajaran yang 

terhasil akibat daripada proses memahami ataupun menyelesaikan sesuatu 

masalah. Selain daripada itu, menurut Liu (2005), PBM merupakan proses 

pembelajaran, pelajar dibentangkan dengan masalah dan mereka dikehendaki 

menyelesaikan masalah tersebut secara kritis dan kreatif. Masalah yang 

disampaikan merupakan senario berasaskan masalah tulen yang berlaku 

dewasa ini. PBM merujuk kepada pembelajaran secara berkumpulan yang 

melibatkan langkah-langkah yang diadaptasi daripada Politeknik Temasek, 

Singapura. 

 

Dalam kajian ini PBM merujuk kepada kaedah pembelajaran 

berasaskan masalah yang menekankan penglibatan pelajar dalam 

menyelesaikan masalah yang diberi. Pelaksanaan PBM dijalankan menerusi 

modul PBM BIO-SCORE yang dibina setelah kajian dijalankan terhadap 

beberapa institusi pengamal PBM iaitu dari Politeknik Temasek dan Politeknik 

Republik (Singapura) serta Universiti Aalborg (Denmark) kerana aplikasi dan 

pelaksanaan PBM yang dijalankan bersesuaian dengan iklim pembelajaran 

sekolah menengah di Malaysia 

 

2. Pengajaran secara lazim   

Havice (1999) mengklasifikasikan bahawa pengajaran secara lazim melibatkan 

penggunaan buku teks dan kaedah  kuliah sahaja. Dalam kajian ini, pengajaran 

secara lazim ialah pembelajaran secara biasa yang digunakan di sekolah yang 

merujuk kepada kaedah pengajaran sehala, berpusatkan guru serta kurang 

memberikan penekanan terhadap penglibatan pelajar. Pembelajaran lazim di 

sekolah hanya melibatkan pembinaan laporan dan folio biasa yang dijalani 

sepanjang tahun (Siti Fatimah & Ab. Halim, 2010). 

 

 

3. Pencapaian. 

Pencapaian ialah ukuran seseorang individu tentang apa-apa yang diketahuinya 

setelah mengikuti sesuatu kursus ataupun latihan (Linn & Gronlund, 2000).  

Pencapaian yang digunakan dalam kajian ini berdasarkan soalan-soalan yang 

dijawab  oleh pelajar setelah mereka melaksanakan PBM, dengan  merujuk 

kepada kumpulan mana yang lebih baik menemukan hasil pembelajaran 

mereka.  

 

Dalam kajian ini, pencapaian pelajar merujuk kepada markah yang 

diperoleh  pelajar dalam ujian pencapaian (ujian pasca) yang dijalankan pada 

akhir kajian. Pencapaian pelajar melibatkan pengukuran penguasaan konsep 

Biologi dalam topik „Ekosistem Terancam‟ melalui ujian pencapaian yang 

dijalankan. Ujian pencapaian digubal berdasarkan jadual penentu ujian (JPU) 

yang mengandungi soalan objektif dan esei yang melibatkan aras kognitif 

seperti pengetahuan, kefahaman, aplikasi, analisis, sintesis dan penilaian.  

 

 

4. Kemahiran Pemikiran  Kritis  

 

Pemikiran kritis melibatkan penyusunan kembali konsep-konsep yang telah 

dipelajari dengan tujuan untuk menilai sesuatu situasi (Burden & Bayrd, 

1994). Kemahiran pemikiran kritis merupakan kebolehan menggunakan 

maklumat yang sedia ada untuk menyelesaikan sesuatu masalah. Kemahiran 

ini melibatkan proses menganalisis dan menilai idea, data dan maklumat untuk 

kefahaman yang jelas, kukuh dan bermakna. Manakala kemahiran menilai 

secara kritis adalah dengan meninjau kemunasabahan tentang sesuatu idea 

(Azizi, Nordin, & Zurihanmi, 2005)  

 

 

Dalam kajian ini, takrifan kemahiran pemikiran secara kritis ialah 

kecekapan dan keupayaan menggunakan minda untuk menilai kewajaran 

sesuatu  idea, meneliti kebenaran dan kelemahan sesuatu hujah serta membuat 

pertimbangan yang wajar berasaskan bukti yang munasabah. Ini melibatkan 

aktiviti mental seperti analisis, sintesis dan penilaian yang perlu dianalisis oleh 

pelajar melalui ujian pemikiran kritis (Watson-Glaser, 1980).  

1.11 Rumusan 

 

 

Kajian ini dirangka untuk mengkaji kesan pendekatan PBM melalui penggunaan 

Modul PBM BIO-SCORE yang dibangunkan serta melihat pencapaian pelajar dalam  

menguasai pembelajaran  Biologi bagi tajuk „Ekosistem Terancam‟. Kajian ini juga 

dijalankan bagi melihat pemikiran kritis pelajar tingkatan empat yang mengikuti 

pembelajaran melalui kaedah pembelajaran berasaskan masalah (PBM) dan 

pembelajaran secara lazim dengan melihat perbezaan pencapaian yang diperoleh 

mereka. 

 

 

 

 

 

 


